
 عقل او تعلیم 

 
یوه ملګري مې په روسیه كې تعلیم كړى و. د دوى یو استاد یوه دكتورا او څو ماسترۍ لرلې. ده  

څومره زیات وي. استاد  ورته ویلي وو، چې استاده تا چې دومره ډېر تعلیم كړى دى؛ نو عقل به دې  
  خو عقل خداى وركړى شى دى((؛ ویلي وو: ))تعلیم یوازې د سړي معلومات زیاتوي

 

چې ټكى تعلیم یې نه دى كړى؛ خو خپل ولسونه یې، لكه د   ،موږ او تاسې داسې قومي مشران پېژنو
ادارې یا منجمنت كارپوهان چې وي، ډېر ښه اداره كړي دي. د خلكو تر منځ د لانجو غوڅول، اسانه  
نه دي؛ خو دوى ډېرې دعوې دنګلې هواروي. ځینې دغسې مشران لكه د بلاغت او فصاحت كورسونه  

  چې یې ویلي وي، خولور او ژبور وي. 
 

خو زه د یوې بېسوادې مور كیسه درته كوم، چې خپله كورنۍ به یې څنګه اداره كوله. زما ترور د  
لا یې یوازې مشر زوى مكتب خلاص كړى  .  یوه بزګر ښځه وه. دوى د كابل په چهلستون كې اوسېدل

د  و، چې دا كونډه شوه. مشر زوى یې مامور شو، د شپې تر ناوخته به یې اضافه كاري كوله؛ نو  
   كشرو خویندو وروڼو روزنه او پالنه یې مور ته ورپاتې وه. 

 

د ترور كشري زوى، چې اوس نهه دېرش كلن دى، راته كیسه وكړه: ))زه چې مكتب ته تلم؛ نو مور  
له مكتبه تر كوره پورې پینځه دقې لاره   :به مې د مېز پر سر ایښي ساعت ته وكتل، راته ویل به یې 

كه په لاره كې ساتیري وكي او كور ته ناوخته راورسېږې؛ نو زه به    . ده، زه به ګړۍ ته وګورم
   درسره وګورم.

 

زه به له دې وېرې چې ناوخته نه شي او مور راته غوسه نه شي، همدا چې له مكتبه رخصتېدم،  
  . یو وخت چې ستر شوم؛ نو ومې لیدل چې مور مې په ساعت بیخي پوهېږي نه.  چابك به كور ته تلم

كاله همداسې تېر ایستلى وم؛ خو اوس ورته دعا كوم، چې زه یې بې ځایه ګرځېدو ته نه  زه یې څو  
  وم پرې ایښى.(( 

 

چې زموږ په نظر به دومره اهمیت نه لري، هم پوره پام كاوه. مثلاً    ، ترور مې د كور نورو چارو ته
كه ستنې څو دانې    په قوتۍ كې به یې له سپڼسیو سره یوازې یوه دانه ستن كېښودله. ویل به یې چې

وي او یوه دانه یې په كوټه كې ولوېږي، د سړي پام نه ورته كېږي او كېداى شي د چا په پښو كې  
   لاړه شي؛ خو كه ستن یوه دانه وي، څنګه چې وركه شي، سړي ته یې پته لګېږي. 

لپاره چې  بل كار یې دا و، چې د سپڼسیو په قوتۍ كې به یې هروخت اهن روبا هم پرته وه. دا د دې 
كه ستن وركه شي؛ نو په اهن روبا باندې به یې پیدا كوي. هاغه مهال به په یو نیم كور كې یخچال  

و، ډېرو كسانو د یخچال د اخیستلو وس نه درلود. دغه مېرمن به سبزي او تركاري، د دې لپاره چې  
   اتل. خرابه نه شي، په پلاستیكي كڅوړو كې اچول او تر دوو درې ورځو پورې به یې س

 

د مامور زوى په تنخواه باندې یې د كور چلول ګران كار و. ترور به مې په اوړي كې اوبه په لمر  
باندې تودولې. د انګړ له دېواله سره به یې د اوبو ډبكې كتار ایښې وې. د ډبكو اوبه د ځان مینځلو،  

اور باندې ایشېدلې. په ژمي  د كالي او د لوښو د مینځلو لپاره بیخي سمې وې. د چایو لپاره هم په لږ 
  كې به یې همدغه ډبكې د صندلۍ لاندې اېښودلې. په دې توګه به یې په لرګیو باندې پیسې نه لګولې. 

ترور مې دوه كاله مخكې وفات شوه؛ خو د هغې ځینې وړې تجربې راپاتې دي او موږ ته دغه درس  
غور ورباندې وكړو؛ ځكه چې    راكوي، چې كارونه كه هر څومره كوچني هم وي، په دې ارزي چې 

   ژوند له همداسې وړو كارونو څخه جوړ دى. 
 

ځینې كوچني كارونه فوق العاده عقل نه غواړي، موږ هر یو كه لږ فكر وكړو؛ نو په ښه توګه یې  
عقل ذاتي شى دى او موږ یې بدلولاى    .ترسره كولاى شو؛ خو ځینې نور كارونه زیاته پوهه غواړي

په واسطه خپله پوهه زیاتولاى شو. هغه څه چې د تعلیم له لارې یې زده كوو، د   خو د تعلیم؛  نه شو
ګڼو عقلمنو كسانو د تجربو نتیجې دي. كه تعلیم وكړو؛ نو د هغوى په تجربو باندې خپل ژوند او  
ورځنۍ چارې په ښه توګه پر مخ بیولاى شو. مثلاً موږ تل د اوبو له كموالي سره مخ یو؛ خو دې ته  

نه دى كړى، چې خپل د اوبو لګولو سیستم سم كړو، هماغه زاړه سیستم باندې چې پلرونو  مو فكر  
مو راجوړ كړى و، لګیا یو. د نورو ملكونو پوهانو په دې باندې كار كړى دى او نوې لارې یې  

  .لكه د اوبو د څاڅكو طریقه موندلې ده

